
Dell’AneideCanto iii.





17.





Febbo a li nuostre guaje miette reparo;

Dance terra, e cetà che nostra sia:

Sarva ste remmasuglie, che scapparo

Da le granfe d’Achille peo d’Arpia.

A che terra nce vuoi? parlame chiaro,

Dove a fermare s’hà sta gente mia?

Danme la luce toa chiara, e sbrannente,

E ’nfroceca l’aracole a sta mente.






18.





Cossi stava preganno, ecco ’ntrà tanto,

Chelo lauro d’Apollo se sbatteva,

E lo Tempio, e lo monte, ch’era accanto,

Fare tubba catubba se vedeva:

Tutto a na botta pò s’apre lo manto,

Che ’n faccia de l’autaro se stenneva;

Da llà na voce cupa ecco sentimmo,

E nui de facce ’n terra nce mettimmo.






19.





Pò se ’ntese sta voce netta netta:

O’ gente ’mmescottata a le fatiche,

Chella mamma medesema v’aspetta,

Che deze latte a li tuoi vave antiche:

Jate a l’antica manna, e Ilà sogetta

Tutta la terra dapò, varie ’ntriche

Se faranno d’Anea l’aroje valiente

Figlie de figlie, e l’autre descenniente.






20.





Accossi Febbo, e tutte nui sautammo

Pe allegrezza a sta nova accossi bella,

E quale sia sta terra? addemannammo,

Dove à fare s’havea Troja novella?

Tutte a patremo l’huocchie revotammo,

Isso’n capo se fà na grattatella,

Pe allecordarse le vecchiumme cose,

E mazzecanno aracole, respose.

